
Asunto: solicitude de continuación do SNL de Vigo  

Mónica Fernández Valencia, como presidenta da Coordinadora de Traballadores/as de 

Normalización da Lingua (CTNL), con CIF G-15542897, enderezo postal no apartado de 

correos 170 de Santiago de Compostela (CP 15702), enderezo electrónico info@ctnl.gal 

e teléfono de contacto 629 571 950, 

EXPOÑO: 

O Concello de Vigo creou no ano 1992 un dos primeiros servizos de normalización 

lingüística (SNL) do país, logo de aprobalo na ordenanza de normalización lingüística 

da entidade (https://i.gal/QL5sC), tamén un dos primeiros textos legais deste tipo 

adoptados nunha entidade local. 

Foi un servizo pioneiro no traballo colaborativo grazas á súa responsable técnica, 

Marta Souto, recentemente recoñecida como Viguesa Distinguida polo Concello de Vigo 

a título póstumo e a quen lembramos neste texto: https://i.gal/2PwRX. 

Proxectos como En galego vivo Vigo, en galego Vigo vai, Duplo R (regueifa e rap), En 

galego tamén noutros mundos, No Nadal… un conto, Libros ao sol etc., a colaboración 

constante cos centros educativos para proporcionarlles recursos cos que intervir a prol 

da lingua desde a escola, a estreita colaboración coa Universidade de Vigo en 

iniciativas como a recollida de toponimia ou a análise sociolingüística... Todos estes son 

exemplos do inxente traballo que desenvolveu o SNL co obxectivo de mellorar o uso e o 

prestixio da lingua na cidade máis poboada de Galicia.  

Con todo, desde outubro do ano pasado, o servizo de normalización lingüística deste 

concello non conta con persoal técnico e deixou de ter actividade. A relación de postos de 

traballo publicada no BOP de Pontevedra do 19 de setembro de 2024 

(https://i.gal/hLQKY) inclúe dúas prazas técnicas para este departamento, unha 

correspondente á xefatura do SNL e outra de técnico/a de normalización lingüística, 

prazas que neste momento están vacantes. 

https://i.gal/QL5sC
https://i.gal/2PwRX
https://i.gal/hLQKY

As entidades locais de Galicia teñen entre as súas competencias a normalización 

lingüística, é dicir, a promoción do uso e do prestixio da lingua galega en todos os 

ámbitos de influencia da entidade, tal e como recolle o Informe sobre a prestación do 

servizo de normalización lingüística pola Administración local en exercicio de 

competencia propia (https://i.gal/F1yH5), elaborado en 2018 pola Dirección Xeral da 

Administración Local e a Secretaría Xeral de Política Lingüística.  

As ferramentas de traballo das administracións públicas para exerceren as súas funcións 

son os equipos técnicos especializados, tanto se falamos de urbanismo ou servizos 

sociais como de lingua. É imprescindible un departamento técnico ou SNL estable, 

dotado de persoal e orzamento suficientes, para analizar a situación da lingua na área de 

influencia, asesorar a entidade en política lingüística e planificar, xestionar, executar e 

avaliar accións e programas de normalización lingüística. En definitiva, os servizos 

de normalización lingüística son os departamentos que axudan os concellos a exerceren 

de forma eficaz as súas competencias en normalización lingüística. 

Alén disto, o traballo de normalización da lingua, que procura transformacións sociais e o 

afianzamento da autoestima lingüística, necesita ser desenvolvido con continuidade para 

non perder eficacia. A paralización dun servizo deste tipo non supón unha simple 

interrupción temporal do traballo, senón que é un gran retroceso no labor cotián e na 

implantación do departamento técnico na institución.  

Polo tanto, SOLICITO: 

- Que o Concello de Vigo cubra os dous postos vacantes de técnica/o de 

normalización lingüística para continuar contando cun departamento 

especializado que planifique, xestione, execute e avalíe accións e programas 

de normalización lingüística.  

Santiago de Compostela, 6 de maio de 2025 

 

https://i.gal/F1yH5

